«Отбасы Банк» АҚ Басқарма Төрайымы 
Ләззат Ибрагимованың сөзі 
Тұрғын үй саясатын іске асыру туралы

Қайырлы күн, құрметті төраға. Қайырлы күн, құрметті депутаттар. 

Мүмкіндігі шектеулі азаматтарды несиелендіру (2-слайд)
(2019 жылдан бастап берілген несиелер 01.06.2023 ж.бойынша)
2019 жылдан бері Отбасы банк мемлекеттік және нарықтық бағдарламалар аясында мүмкіндігі шектеулі жандарға 5 553 (бес мың бес жүз елу үш) заем берді.
1 және 2 топтағы мүгедектерді қолдау мақсатында аталмыш санаттағы азаматтар, Тұрғын үй-коммуналдық инфрақұрылымды дамытудың 2026 жылға дейінгі тұжырымдамасы аясында, жылдық 2 пайызбен несиелендіру бағдарламасына енгізілді.

Мем.бағдарламаларды жүзеге асыру барысындағы тұрғын үйге қолжетімділік сатысы (3-слайд)
2019 жылы "Нұрлы жер" мемлекеттік бағдарламасы аясында тұрғын үйге қолжетімділік сатысы әзірленді, оны негізгі мақсаты–  әлеуметтік тұрғын үйді бөлу кезінде азаматтардың табыс деңгейін бағалау.
Ол 4 сатыдан тұрды:
1. Табысы отбасының әрбір мүшесіне шаққанда бір ең төменгі күнкөріс деңгейінен аспайтын, үй кезегінде тұрған азаматтарға әкімдіктерден сатып алу құқығынсыз жалдамалы тұрғын үй беру.
2. Табысы бір адамға шаққанда 3,1 (үш бүтін оннан бір) ең төменгі күнкөріс деңгейінен аспайтын отбасыларға 2 пайыз сыйақы мөлшерлемесі бойынша тұрғын үй беру. Оған көп балалы аналар, көп балалы отбасылар; толық емес отбасылар; мүгедек балалары бар немесе оларды тәрбиелеп отырған отбасылар санаттары бойынша, тұрғын үйге мұқтаждар есебінде тұрған халықтың әлеуметтік осал топтары қатыса алады.
3. Табысы 3,7 (үш бүтін оннан жеті) ең төменгі күнкөріс деңгейінен аспайтын, кезекте тұрған азаматтарға 5 пайызбен әкімдіктерден несиелік тұрғын үй/алғашқы баспана беру. Бұл жағдайда үміткер әкімдікте кезекте тұруы тиіс, сонымен қатар соңғы бес жылда жеке тұрғын үйі болуы жоқ және оны иеліктен шығару фактілері болмауы шарт.
4. Табысы 3,7 (үш бүтін оннан жеті) ең төменгі күнкөріс деңгейінен асатын азаматтар, екінші деңгейлі банктердің сыйақы мөлшерлемесі төмендетілген нарықтық бағдарламалары бойынша, алғашқы нарықтан тұрғын үй сатып ала алады. 
Бұл тәсіл тұрғын үйлерді әділ үлестіруге және жеңілдетілген несиеге қолжетімділікті қамтамасыз етуге ықпал етуі тиіс еді.
Алайда, кезекте тұрғандардың көпшілігі шекті кіріс мөлшері бойынша талаптарға сәйкес келмегендіктен, "Тұрғын үй-коммуналдық инфрақұрылымды дамытудың 2026 жылға дейінгі тұжырымдамасын бекіту туралы" Қазақстан Республикасы Үкіметінің 2022 жылғы 23 қыркүйектегі №736 қаулысымен, тұрғын үйге қолжетімділік сатысы бойынша төлем қабілеттілігін тексеру әдісі алынып тасталды. Бұл оңалту шарасы болып табылады және қатысушылардың басым бөлігі үшін жеңілдетілген несие берудің мемлекеттік бағдарламасына қатысуға мүмкіндік береді.    



Мемлекеттік бағдарламалар шеңберінде несие беру (4-слайд)
Отбасы банкінде мемлекеттік несие беру бағдарламалары 2005 жылдан бастап бүгінгі күнге дейін жұмыс істеп келеді. Халыққа қолдау көрсету мақсатында төмен пайыздық мөлшерлемемен бірқатар бағдарламалар іске асырылды. Атап айтсақ: Мемлекеттік бағдарлама (2005-2010 жж.), Қолжетімді баспана 2020 (2011-2015 жж.), Нұрлы жол (2015-2016 жж.), Өңірлерді дамыту бағдарламасы (2015-2016 жж.), Нұрлы жер (2017-2022 жж.).
Қазіргі уақытта Тұрғын үй-коммуналдық инфрақұрылымды дамытудың 2026 жылға дейінгі тұжырымдамасына сәйкес, несиелендіру бағдарламасы жұмыс істеп тұр.
Жыл сайын мемлекеттік несие беру бағдарламаларының көмегімен 12 мыңнан астам отбасы тұрғын үйге ие болды. Әсіресе, 2021 жылы біржолғы зейнетақы төлемдерін пайдалану арқылы, азаматтарымыздың дені мемлекеттік несие беру бағдарламалары шеңберінде тұрғын үй сатып алды. Алайда зейнетақы жинақтарын пайдаланудың шекті мәндерінің өзгеруіне байланысты және тек жергілікті атқарушы органдар салған несиелік тұрғын үйлерді ғана сатып алуға қатысты шектеу қойылуына байланысты көрсеткіштер төмендеді.

Мем. бағдарламаларды іске асыруға арналған қаражат (5-слайд)
Мемлекеттік бағдарламалар жүзеге асырыла басталған уақыттан бері Отбасы банк жылдық 5 және 2 пайызбен жеңілдетілген несие беру мақсатына 596 млрд теңге алды.
Бүгінгі күні 2021-22 жылдары бөлінген, 20 және 51 млрд теңге көлеміндегі қаражатты игеру жұмыстары жалғасып жатыр. Сондай-ақ "2-10-20" бағдарламасы бойынша әкімдіктерде кезекте тұрғандарға несие беру тәртібі айқындалғаннан кейін, 2023 жылы түскен 20 млрд теңгені игеру жоспарлануда.

«2-10-20» бағдарламасы бойынша несиелендіру (6-слайд)
«2-10-20» – әкімдіктерде тұрғын үйге мұқтаждар есебінде тұрған, аз қамтылған отбасыларға несие беру бағдарламасы. Ол келесі санаттар бойынша жүзеге асырылады:
· 1 және 2 топтағы мүгедектер
· мүгедек балалары бар немесе оларды тәрбиелеп отырған отбасылар
· көп балалы отбасы
· жетім балалар және ата-ана қамқорлығынсыз қалған балалар.
kezekte.kz ақпараттық сервис деректеріне сәйкес, бүгінгі таңда үй кезегінде тұрған азаматтар саны 640 мыңға жуық, оның ішінде 242 мыңы жоғарыда аталған 4 санаттағы халықтың әлеуметтік осал топтарына жататын адамдар.
«Бақытты отбасы» бағдарламасы іске асырылған жылдар аралығында Банк:  
· Мүмкіндігі шектеулі балалары бар отбасыларға – 47,5 (қырық жеті бүтін оннан бес) млрд теңге сомасына 4 192 заем берді
· Көп балалы отбасыларға – 69,9 (алпыс тоғыз бүтін оннан тоғыз) млрд теңге сомасына 6 251 заем берді
· Толық емес отбасыларға – 51,6 (елу бір бүтін оннан алты) млрд теңге сомасына 5 222 заем берді.

«5-10-20» бағдарламасы бойынша несиелендіру (7-слайд)
Тұрғын үйге мұқтаждар есебінде бар, бірақ «2-10-20» бағдарламасы бойынша бекітілген санаттарға жатпайтын азаматтар, «5-10-20» бағыты бойынша жеңілдетілген заем алуға үміткер бола алады.
kezekte.kz ақпараттық сервис деректеріне сәйкес, бүгінгі таңда «2-10-20» бағыты бойынша несиелендіруге жатпайтын, жергілікті атқарушы органдардың кезегінде тұрған азаматтар саны 398 мың адамды құрайды.
2023 жылы республикалық бюджеттен әкімдіктер кезегінде тұрғандарды 5 пайыз сыйақы мөлшерлемесімен несиелендіруге 39,7 (отыз тоғыз бүтін оннан жеті) млрд теңге көзделген. Бұл қаражат Банкке биылғы жылдың маусым айында түседі деп күтілуде. Оған 2 205 несие беру жоспарда. 

 Жалдау төлемдерін субсидиялау тетігі (8-слайд)
Жалдау ақысын субсидиялау – жеке тұрғын үй қорынан баспананы жалға алатын азаматтардың жекелеген санаттарына бюджет қаражаты есебінен өтемақы түрінде, өтеусіз негізде мемлекеттік қолдау көрсету.
Мемлекеттік бюджеттен төленетін субсидиялардың мөлшері жалдау төлемі сомасының 50 пайызын құрайды. Қалған 50 пайызын жалға алушы төлейді.
Тұрғын үй кезегінде тұрған келесі санаттағы азаматтар жалдау төлемдері бойынша мемлекеттік қолдауына үміткер бола алады:
- 1 және 2 топтағы мүгедектер;
- мүмкіндігі шектеулі балаларды тәрбиелеп отырған отбасылар;
- жетім балалар
- көп балалы отбасылар.
Субсидия алуға үміткер отбасылардың орташа айлық жиынтық табысының мөлшері соңғы 6 айда отбасының әрбір мүшесіне шаққанда 1 ең төменгі күнкөріс мөлшерінен (40 567 теңге) аспауы тиіс.
Анықтама (01.06.2023 ж. жағдай бойынша):
Қабылданған өтінімдердің жалпы саны: 54 154
Мақұлданған өтінімдердің жалпы саны: 7 983
Төлем тағайындалған: 5 040

Жаңа тұрғын үй саясаты: тұрғын үймен қамтамасыз ету орталығы (9-слайд)
«Қазақстан Республикасының кейбір заңнамалық актілеріне тұрғын үй саясатын реформалау мәселелері бойынша өзгерістер мен толықтырулар енгізу туралы» заңжобасы шеңберінде, Отбасы банкті екінші деңгейлі банктер жүйесінен шығарып, оған тұрғын үй кезегіне есепке алу, қою және баспана үлестіруді орталықтандырып жүзеге асыратын Ұлттық даму институты мәртебесін беру көзделген.
Тұрғын үй салу қарқынына қарамастан, еліміз бойынша кезекте тұрған баспанаға мұқтаж адамдардың саны азаймай тұр. Статистикаға сүйенсек, жыл сайын тұрғын үй алу кезегіне тұрған азаматтардың саны 50 мыңға артып отырады екен. 
Жаңа жүйеге сәйкес, жергілікті атқарушы органдарда кезекте тұрған азаматтардың ақпараттық қоры Отбасы банкіне берілетін болады. Ізінше баспана бөлу есепке тұру күні бойынша, табыс деңгейі мен отбасының цифрлық портретіне сәйкес жүзеге асырылатын болады.
«Тұрғын үймен қамтамасыз ету орталығы» баспанасы жоқ ҚР азаматтары бойынша мемлекеттік деректер базасымен интеграцияланған бірыңғай ақпараттық қор болады.

Тұрғын үйге мұқтаж азаматтарды есепке алу (10-слайд)
Есепке қоюдың қолданыстағы әдісі – алдымен Халыққа қызмет көрсету орталығына жүгінуді көздейді, содан кейін әкімдіктер құжаттарды тексеруі жүзеге асырады. Бұл процесте – құжаттарды қарау кезінде ашықтықтың болмауы, ақпараттың ескіруі, белгілі бір санаттар бойынша ғана қатаң түрде есепке қою, халықтың әлеуметтік осал топтары кірістерінің 3,1 (үш бүтін оннан бір) ең төменгі күнкөріс деңгейіне сәйкес келу қажеттілігі сияқты кемшіліктері бар. Осыдан іс-амандардан кейін ғана кезекте тұрғандар мемлекеттік бағдарламаға қатысу үшін Отбасы банкіне жүгінеді.
Ал Тұрғын үймен қамтамасыз ету орталығы азаматтарымызға «тұрғын үйге мұқтаж» мәртебесін растау, кезекке тұру, несие алу үшін банкке бару сияқты бірнеше инстанцияға жүгіну жұмысын жеңілдетіп, «бір терезе» қағидасы бойынша қажеттілігін өтеуге мүмкіндік береді.
«Тұрғын үймен қамтамасыз ету орталығы» базасына соңғы бес жыл ішінде республика аумағында баспанасы жоқ барлық азаматтар, оның ішінде санаттарына қарамастан кәмелетке толмаған мүгедек балалар, кейбір созылмалы аурулардың ауыр түрлерінен зардап шегетін балалар, жетім балалар енгізілетін болады.
Аталмыш өзгерістер барлық азаматтар үшін мемлекеттік қолдау шараларын әділ бөлу қағидатын толық көлемде қолдануға мүмкіндік береді.

1 және 2 топтағы мүгедектігі бар азаматтарды несиелендіру мәселелері мен ұсыныстары (11-слайд)
Бүгінгі күні 1 және 2 топтағы мүгедектерді несиелендіруде, олардың табысының болмауына байланысты, сондай-ақ әрекетке қабілетсіз тұлғаларды несиелендіруге заңнамалық шектеулер қойылуына байланысты кедергілер бар.
Мүмкіндігі шектеулі азаматтарды қолдау мақсатында, қосымша тәуекелді ескере отырып, Банк табысы жоқ мүгедектерге жақын туыстарын кепілгер ретінде тарта отырып, несие беру туралы шешім қабылдады. Сонымен қатар, 1 және 2 топтағы мүгедектер мен мүгедек балалары бар отбасыларға бірінші қабаттан пәтер таңдау мүмкіндігін қамтамасыз ету үшін, Банк бағдарламаға қатысушыларды іріктеу кезінде оларға басымдық беру белгіленді. 
Осыған байланысты Индустрия және инфрақұрылымдық даму министрлігіне «Тұрғын үй-коммуналдық инфрақұрылымды дамытудың 2026 жылға дейінгі тұжырымдамасына» төмендегі өзгерістерді енгізуді тапсыруыңызды сұраймыз:
1) Жақын туыстарының кірістерін тарта отырып, табысы жоқ 1 және 2 топтағы мүмкіндігі шектеулі жандарға баспаналы болу мүмкіндігін беріп, оларды тұжырымдамаға қосу;
2) Әрекетке қабілетсіз мүмкіндігі шектеулі жандарды қамқоршылары арқылы  несиелендіру тетіктерін қосу. 

Назарларыңызға рахмет!

